
PRYDER UNDEB
 

Dywed undeb athrawon mwyaf Gwynedd bod eu haelodau’n cael eu hamddifadu rhag cyfle i leisio’u barn ar ddyfodol ysgolion cynradd y Sir. 
 

Honna Undeb Cenedlaethol Athrawon Cymru  - UCAC – fod ad-drefnu arfaethedig ysgolion cynradd Gwynedd yn mynd rhagddo heb ymgynghori’n ddigonol. 
 

“Er bod y prifathrawon yn cael llais nid yw’r un athro cyffredin wedi cael gwahoddiad i roi barn ar y mater,” meddai Trefnydd Rhanbarthol UCAC, Eryl Owain. 
“Bu’n rhaid i ni fel undeb, sy’n cynrychioli 850 o athrawon a dau o bob tri o’r prifathrawon cynradd y Sir, wneud cais arbennig am wybodaeth,” ychwanegodd.
 

Dywed UCAC hefyd nad yw barn prifathrawon yn cael ystyriaeth deilwng ac yn ennyn beirniadaeth swyddogion addysg os yw’r farn honno’n groes i’r cynlluniau ad-drefnu ysgolion.
 

“Dywed ein haelodau fod casgliadau cyfarfodydd gyda chynrychiolwyr Cyngor Gwynedd yn adlewyrchu barn y cyngor ac i bob golwg yn anwybyddu unrhyw amheuon,” ychwanegodd.
“Mae hyn yn broses ymgynghori unochrog gydag athrawon profiadol yn cael eu hamddifadu o’r gwybodaeth angenrheidiol a’r hawl i roi eu barn ar ddyfodol eu hysgolion,” ychwanegodd.
 

Mae UCAC yn galw ar i Gyngor Gwynedd gynnwys athrawon yn y broses ad-drefnu ysgolion ar ôl cynnal nifer o gyfarfodydd gyda’r aelodau ledled y Sir.
 

“Daeth nifer o bryderon yn amlwg yn y cyfarfodydd y gall ad-drefnu ysgolion cynradd Gwynedd weithio’n groes i ymrwymiad UCAC i ysgolion sy’n gwasanaethu eu cymunedau,” meddai Eryl Owain.
“Credwn mai ystyriaethau addysgol yn unig ddylai benderfynu dyfodol ysgolion a byddwn yn gwrthwynebu cynlluniau sydd wedi’u selio ar arbedion ariannol,” ychwanegodd. 
 

Dros y tri mis diwethaf bu Cyngor Gwynedd yn ymgynghori gyda phrifathrawon a llywodraethwyr ysgolion ynglŷn â’r egwyddor o ad-drefnu’r sector gynradd, ond ni fabwysiadwyd unrhyw gynllun sy’n ymwneud â dyfodol ysgol unigol.
 

-diwedd-
 

Am ragor o fanylion cysylltwch ag Eryl Owain ar 01690 760335/01970 639950 neu UTGORN ar 01766 514505.
 

